Банк тизими: келажак эгаларига доимий эътибор ва ғамхўрликнинг амалий ифодаси
Фарзандларимиз биздан кўра кучли, 
билимли, доно ва, албатта, бахтли
бўлишлари шарт!
Ислом Каримов
Ўзбекистон Республикаси Президенти.
Маълумки, Ўзбекистон ўз илм-маърифати ва санъати билан дунёга донғи кетган даҳоларнинг бешигини тебратган юртдир. Муборак бу заминимизда азалдан илму фан барқ уриб яшнаган, табиий илмлар, хусусан, тиббиёт, математика, астрономия каби фанлар ўқитилган, илмий академиялар ташкил этилиб, мағрибу машриққа ном таратган алломалар етишиб чиққан. Жаҳон илм-фани ва маданиятига кибернетика асосларини яратган Хоразмийни, мутаффаккир олим Берунийни, буюк файласуф бобомиз Фаробийни, тиббиёт қонунларининг тенгсиз кашфиётчиси Ибн Синони, буюк фалакиётшунос Мирзо Улуғбекни, назм юлдузлари – Навоий ва Бобур каби улуғ зотларни жаҳон яхши билади ва улар томонидан яратиб қолдирилган асарлари ҳанузгача дунё олимлари томонидан ўрганилмоқда.
Дарҳақиқат, барча жабҳаларда тараққиёт бевосита илм-фан йўлида давлатнинг нечоғлик дадил одимлар ташлаётгани билан боғлиқдир. Шунга мувофиқ, мамлакатимизда истиқлол йилларида ёшларнинг таълим олиши, истеъдодларини намойиш этиши, меҳнат қилиши учун барча зарурий шароитлар яратилди. Бунинг натижасида бугунги кунда ёшларнинг билим олишга иштиёқи тобора ортиб бораяпти.
Бу борада айниқса, ёшларнинг чуқур билим эгаллаши ҳамда маълум бир касб-ҳунарга эга бўлишига алоҳида эътибор қаратилиб, интеллектуал қобилиятлари ва салоҳиятини тўла намоён қилишига кўмаклашишга устувор масала сифатида ёндашилмоқда.

Таълим тизимидаги кенг кўламли ислоҳотлар самараси
Мамлакатимизда амалга оширилаётган кенг кўламли ислоҳотларда ёшларнинг фаол иштирокини таъминлаш, юксак маънавиятли, мустақил ва эркин фикрлайдиган, замонавий илм-фан ютуқларини пухта ўзлаштирган ҳар томонлама соғлом ва баркамол авлодни вояга етказишга қаратилган ёшларга оид давлат сиёсати изчил амалга оширилмоқда.
Республикамиз мустақилликка эришганидан сўнг, барча соҳаларда бўлгани каби, таълим соҳасини ҳам тубдан ислоҳ қилиш, уни ривожланган демократик давлатлар даражасида, юксак маънавий ва аҳлоқий талабларга жавоб берувчи юқори малакали кадрлар тайёрлашни ўз олдига мақсад қилиб қўйди. 
Мазкур соҳани тубдан ислоҳ қилиш мақсадида “Таълим тўғрисида”ги Ўзбекистон Республикаси Қонуни талабларига мувофиқ, ҳукуматимиз томонидан миллий тажрибанинг таҳлили ва таълим тизимида жаҳон миқёсидаги ютуқлар асосида ҳамда юксак умумий ва касб-ҳунар маданиятига, ижодий ва ижтимоий фаолликка, ижтимоий-сиёсий ҳаётда мустақил равишда узоқни тўғри кўра билиш маҳоратига эга бўлган, истиқбол вазифаларини илгари суриш ва ҳал этишга қодир кадрларнинг янги авлодини шакллантиришга йўналтирилган “Кадрлар тайёрлаш миллий дастури” тасдиқланди.

Мазкур дастурда белгиланган вазифаларни амалга ошириш, ёшларнинг таълим олиши учун янада кенг имкониятлар яратиш, олий маълумот олаётган фуқароларни ижтимоий муҳофаза қилишни кучайтириш мақсадида Ўзбекистон Республикаси Вазирлар Маҳкамасининг 2001 йил 26 июлдаги “Олий ўқув юртларида тўлов-контракт асосида ўқиш учун таълим кредитлари бериш тўғрисида”ги 318-сонли Қарорига мувофиқ, “Олий ўқув юртларида тўлов-контракт асосида ўқиш учун таълим кредитлари бериш тўғрисидаги Низом” тасдиқланди.
Банклар томонидан таълим кредитлари берилишининг ҳуқуқий асослари

Ушбу Низом Ўзбекистон Республикаси Олий ўқув юртларида тўлов-контракт асосида ўқиш учун тижорат банклари томонидан таълим кредитлари бериш ва уларни қайтариш тартибини белгилайди.

Тижорат банклари томонидан таълим кредитлари бериш, уларни қайтариш, тўловнинг таъминланганлиги, муддатлилиги ва улардан мақсадли фойдаланиш шартлари асосида амалга оширилади.

Тaълим кредитлари тижорат банклари томонидан Олий таълим муассасаларининг кундузги бўлимларига тўлов-контракт асосида қабул қилинган Ўзбекистон Республикаси фуқароси бўлган талабаларнинг ўқиши учун талабаларнинг ўзларига, уларнинг ота-оналарига ёки васийларига, берилиши мумкин. 

Тижорат банклари томонидан бериладиган таълим кредитлари, Олий таълим муассасаларида ўқиш даври ҳисобга олинган ҳолда, бакалавриатга ўқишга қабул қилинган талабаларга 10 йилгача, магистратурага ўқишга қабул қилинган талабаларга эса 5 йилгача бўлган муддатга берилади. 

Мазкур Низомга мувофиқ тижорат банклари томонидан берилган таълим кредитлари бўйича: 

чин етимларга, “Меҳрибонлик уйлари”да тарбияланганларга ҳамда болаликдан I ва II гуруҳ ногиронларига ноль фоиз ставкаси (фоизсиз кредит);

талабаларнинг қолган тоифаларига Ўзбекистон Республикаси Марказий банкининг амалдаги қайта молиялаш ставкасидан юқори бўлмаган ўзгарувчи фоиз ставкалари белгиланади.

Мазкур Низомга мувофиқ, таълим кредитлари бўйича фоиз ставкаси ва тижорат банклари томонидан қўшиладиган фоизлар учун тўловлар миқдори Марказий банкнинг қайта молиялаш ставкаси ўзгаришига қараб ўзгариши мумкин, бу кредит шартномасида қайд этилиши кераклиги белгиланган.

Кам таъминланган оилалардан бўлган талабалар учун кредит бўйича қўшилган фоизларнинг 50 фоизи туман Бандликка кўмаклашиш ва аҳолини ижтимоий муҳофаза қилиш марказлари томонидан Иш билан таъминлашга кўмаклашиш давлат жамғармаси маблағларидан тўланади. 

Кўрсатиб ўтилган имтиёзлардан фойдаланиш ҳуқуқига эга бўлган оилалар Кам таъминланган оилаларни ҳисобга олиш ва уларга моддий ёрдам тайинлаш ва беришнинг амалдаги тартибига мувофиқ фуқароларнинг ўзини ўзи бошқариш органлари томонидан аниқланади.

Таълим кредитлари учун фоизларни ҳисоблаш ва тўлаш таълим муассасасига ўтказилган сумма берилган вақтдан, асосий қарзни қайтариш эса талаба томонидан олий таълим муассасасида ўқишнинг таълимнинг ушбу тури учун расмий белгиланган муддати тугаллангaндан сўнг, айрим курсларда такроран ўқиш муддати ҳисобга олинмасдан, уч ой ўтгандан сўнг бошланади.

Талаба муддатли ҳарбий хизматни ўтаётган даврда таълим кредитлари учун фоиз ставкалари ҳисобланмайди.

Таълим кредитлари қоидага кўра, қарз олувчи яшайдиган аҳоли пунктида жойлашган тижорат банклари муассасалари томонидан берилади.

Таълим кредитини олиш учун қарз олувчи тижорат банкигa қуйидаги ҳужжатларни тақдим этади:

а) таълим кредити бериш тўғрисидаги ариза;

б) талаба ва олий таълим муассасаси ўртасидаги тўлов-контракт асосида ўқиш ҳақида белгиланган тартибда расмийлаштирилган шартнома (контракт). Контрактда ўқишнинг белгиланган муддати ва бир йил учун тўлов миқдори кўрсатилган бўлиши лозим. Ўқиш учун тўлов миқдори кейинги йилларда ўзгарган ҳолларда контрактларга тегишли ўзгартиришлар киритилади, бу ҳақда олий таълим муассасаси ўн кун муддатда банкка ёзма равишда маълум қилади, сўнгра қарз олувчи, банк ва олий таълим муассасаси ўртасидаги кредит шартномасига зарур ўзгартиришлар киритилади;

в) фуқароларнинг ўзини ўзи бошқариш органлари ёки хусусий уй-жой мулкдорлари ширкатлари томонидан қарз олувчининг яшаш жойи тўғрисида берилган маълумотнома; 

г) кредитни қайтаришнинг таъминланиши тўғрисида ҳужжат;

д) имтиёзли таълим кредитлари олиш ҳуқуқига эга бўлган чин етимлар, “Меҳрибонлик уйлари”да тарбияланганлар, болаликдан I ва II гуруҳ ногиронлари, кам таъминланган оилалар фарзандлари тегишли тасдиқловчи ҳужжатларни тақдим этадилар.

Қaрз олувчи юқоридаги ҳужжатларни банкка тақдим этиш билан айни бир вақтда паспортини шахсан кўрсатади. Банк паспортдан ва тақдим этилган бошқа ҳужжатлардан зарур кўчирмалар ва нусхалар олишга ҳақлидир. 

Олинган кредит қайтарилмаслиги хавфининг олдини олиш мақсадида қарз олувчи қуйидаги таъминот шаклларидан бирини банкка тақдим этиши лозим, унинг амалга оширилиши унга қўйилган асосий талаб ҳисобланади:

мол-мулк ёки қимматли қоғозларни гаровга қўйиш; 

банкнинг кафолати;

учинчи шахснинг кафиллиги;

суғурта компаниясининг қарз олувчи кредитни қайтара олмаслиги хавфи суғурта қилинганлиги тўғрисидаги суғурта полиси;

фуқароларнинг ўзини ўзи бошқариш органларининг кафиллиги (фақат чин етимлар ва “Меҳрибонлик уйлари”да тарбияланганлар, болаликдан I ва II гуруҳ ногиронлари ва кам таъминланган оилалардан чиққанлар учун).

Банк қарз олувчи томонидан кредит олиш учун тақдим қилинган ариза ва бошқа ҳужжатларни ўрганиб чиқади. 

Агар кредитни қайтариш таъминоти сифатида кафолат ёки кафиллик шартномаси тақдим қилинган бўлса, банк гарант ва кафилнинг молиявий аҳволини баҳолайди.

Агар тақдим этилган ҳужжатлар банк талабларига жавоб берса, банк, қарз олувчи ва олий таълим муассасаси ўртасида кредит шартномаси тузилади.

Кам таъминланган оилалардан чиққан талабаларнинг ўқиши учун таълим кредитлари бериш мақсадида ҳар бир томоннинг мазкур Низомдан келиб чиқувчи ҳуқуқ ва мажбуриятлари аниқ белгиланган ҳолда банк, қарз олувчи, олий таълим муассасаси ва Иш билан таъминлашга кўмаклашиш давлат жамғармаси ўртасида кўп томонлама кредит шартномаси тузилади. 

Тижорат банклари қарз олувчи томонидан таълим кредити беришни сўраб банкка тақдим қилинган ариза ва унга илова қилинган тўла ҳужжатлар тўпламини 10 иш куни мобайнида кўриб чиқиши ва кредит шартномасини имзолаши ёки кредит берилмаслиги тўғрисида қарор қабул қилинган тақдирда аризачига кредит беришнинг рад этилиши сабаби кўрсатилган ёзма хулоса бериши лозим.

Таълим кредити қарз олувчининг ссуда ҳисоб рақамидан унинг шахсий ёзма топшириғи асосида олий таълим муассасасининг талаб қилиб олинадиган депозит ҳисоб рақамига маблағ ўтказиш йўли билан берилади.

Таълим кредитлари бўйича маблағлар кредит шартномасида қайд этилган шартларда ҳар ярим йилда ўқиш учун йиллик тўловнинг тўлиқ миқдорини икки тенг қисмга бўлиш йўли билан ўтказилади. Бунда янгидан қабул қилинган талабалар учун биринчи ярим йилликда ўқиганлик учун бошланғич тўлов жорий йилнинг 1 октябригача, иккинчи ярим йиллик учун  навбатдаги календарь йилнинг 15 мартигача тўланади.

Ўқишнинг иккинчи йилидан бошлаб кредит ҳисобига тўловлар ҳар ярим йиллик биринчи ойи (сентябрь ва март)нинг 5-кунидан кечиктирилмай тўланади.

Фоизлар қарз олувчи томонидан кредит шартномасида қайд этилган шартларда тўланади.
Кам таъминланган оилалардан чиққан талабаларнинг ўқишига таълим кредитлари учун фоизлар қарз олувчи ва Жамғарма томонидан ҳар ойда, ҳисобланган фоизлар суммасининг 1/2 қисми бўйича тенг улушларда тўланади.

Жамғарма ҳисобланган фоизлар суммасини тўлов топшириқномаси билан банк билдиришномаси олингандан кейин уч иш куни мобайнида ўтказади.
Таълим кредити берилгандан сўнг банк кредит таъминланиши бўйича шартномада кўрсатилган тартибда мониторинг олиб боради.

Бошқа кредит турлари қатори ушбу таълим кредитини ҳам қарз олувчи кредит шартномасида белгиланган муддатдан олдин қайтаришга ҳақлидир. 
Ҳукуматимиз томонидан ушбу таълим кредитини амалиётга кенг татбиқ этилиши, ёшларнинг олий ўқув юртларида таълим олишга бўлган иштиёқининг ошишига, айниқса, боқувчисини йўқотган чин етимларни ва “Меҳрибонлик уйлари”да тарбияланганларни ҳамда болаликдан I ва II гуруҳ ногиронларни, шунингдек, кам таъминланган оилалардан чиққан талабаларнинг таълим олиши учун янада кенг имкониятлар яратиш ва уларнинг ота-оналарини ижтимоий ва иқтисодий жиҳатдан қўллаб-қувватлашга кенг замин яратди. 
Шу билан бирга, ҳукуматимиз томонидан ёшларимизнинг кенг билим олишлари учун уларга ва уларнинг ота-оналарига ижтимоий ҳамда иқтисодий енгиллик яратиш мақсадида Ўзбекистон Республикасининг Солиқ кодексининг 179-моддаси 31-банди иккинчи хатбошисига мувофиқ, фуқароларнинг солиқ солинадиган иш ҳақи ва бошқа даромадларининг Ўзбекистон Республикаси олий ўқув юртларида таълим олиш учун (ўзининг ўқиши ёки йигирма олти ёшга тўлмаган фарзандларининг ўқиши учун) йўналтириладиган суммалари даромад солиғига тортилмаслиги белгилаб берилди.

Мамлакатимиз банкларида йўлга қўйилган таълим кредитининг 
афзалликлари
Айрим давлатларнинг бугунги кунда таълим соҳасини ривожлантириш бўйича таълим кредитларини ажратиш дастурларига назар соладиган бўлсак, Австралияда ҳар бир талабага йилига – 8170 австралия долл., ёки 4970 еврогача, Голландияда 30 ёшгача бўлган ҳар бир талабага йилига – 8904 еврогача, Эстонияда йилига ҳар бир талабага – 20 000 эстония кронида шунингдек, Германияда таълим кредитларини 18 ёшдан 30 ёшгача бўлган талабалар олиши мумкин. Мазкур таълим кредитининг энг юқори суммаси йилига – 7800 еврогача ажратилади.
Республикамизда таълим соҳасини ривожлантириш бўйича қабул қилинган Давлат дастурларининг самараси ўлароқ, республикамиздаги таълим кредитлари шартлари юқорида келтирилган мамлакатларнинг таълим тизимидаги имтиёзларидан ўзига хос афзалликлар билан ажралиб туради. Яъни, дунёнинг кўпчилик давлатларида таълим кредитлари барча талабалар учун бир ҳил фоиз ставкада ажратилса, республикамизда таълим кредитлари чин етимларга, “Меҳрибонлик уйлари”да тарбияланганларга ҳамда болаликдан I ва II гуруҳ ногиронларига ноль фоиз ставкасида (фоизсиз кредит), талабаларнинг қолган тоифаларига Ўзбекистон Республикаси Марказий банкининг амалдаги қайта молиялаш ставкасидан юқори бўлмаган ўзгарувчи фоиз ставкаларида ажратилади. Бу эса республикамизда аҳолининг ижтимоий ҳимояга муҳтож қатламини ҳукуматимиз томонидан алоҳида қўллаб-қувватланишидан далолат беради.
Яна бир муҳим жиҳат шундаки, республикамизда таълим кредитлари олувчи талабаларнинг ёшига нисбатан чекловлар мавжуд эмас ҳамда таълим кредити миқдори талабаларга ёки уларнинг ота-оналарига чекланмаган миқдорда ажратилади.
Шуни алоҳида таъкидлаш лозимки, дунёнинг деярли кўпчилик давлатларида фуқароларнинг солиқ солинадиган иш ҳақи ва бошқа даромадларининг таълим олиш учун йўналтириладиган суммаларига нисбатан солиқ имтиёзлари белгиланмаган. Ҳукуматимиз томонидан эса мазкур имтиёз ҳам ҳисобга олинган бўлиб, ёшларимизнинг чуқур билим олишлари учун уларга ва уларнинг ота-оналарига ижтимоий ҳамда иқтисодий енгиллик яратиш мақсадида Ўзбекистон Республикаси Солиқ кодексининг 179-моддаси, 31-банди иккинчи хатбошисига мувофиқ, фуқароларнинг солиқ солинадиган иш ҳақи ва бошқа даромадларининг Ўзбекистон Республикаси олий ўқув юртларида таълим олиш учун (ўзининг ўқиши ёки йигирма олти ёшга тўлмаган фарзандларининг ўқиши учун) йўналтириладиган суммалари даромад солиғига тортилмаслиги белгиланган.

Тижорат банкларининг таълим кредитлари бўйича ҳисоб-китоб 

чизмаси

*Кам таъминланган оилалардан бўлган талабалар учун кредит бўйича қўшилган фоизларнинг 50 фоизи туман Бандликка кўмаклашиш ва аҳолини ижтимоий муҳофаза қилиш марказлари томонидан Иш билан таъминлашга кўмаклашиш давлат жамғармаси маблағларидан тўланади.


Банкларнинг таълим кредитини ажратишдаги фаоллиги
Тижорат банклари кредит сиёсатида мамлакатимиз эртанги кунининг эгалари бўлган ёшларни моддий жиҳатдан қўллаб-қувватлаш, уларнинг етук, билимли ва баркамол бўлишлари учун кредитлар орқали ҳар томонлама кўмаклашиш устувор вазифа этиб белгилаб қўйилган. Буни сўнгги йилларда банклар томонидан талаба-ёшлар учун ажратилаётган таълим кредитлари миқдори йилдан йилга ўсиб бораётгани ҳам тасдиқлаб турибди.

Хусусан, Ўзбекистон Республикаси Вазирлар Маҳкамасининг 2001 йил 
26 июлдаги 318-сонли қарорига мувофиқ тасдиқланган “Олий ўқув юртларида тўлов-контракт асосида ўқиш учун таълим кредитлари бериш тўғрисидаги Низом” асосида оҳирги тўрт йил (2014 йилнинг 6 ойи давомида) мобайнида тижорат банклари томонидан 50 398 нафардан зиёд талабага жами 148,4 млрд. сўм миқдорида таълим кредитлари ажратилган.

Оҳирги тўрт йил давомида тижорат банклари томонидан ажратилган таълим кредитлари миқдори
	№
	Йиллар
	Талабалар сони

	Ажратилган кредитлар миқдори

(млрд. сўмда)

	1.
	2011 йил
	11 256
	31,8

	2.
	2012 йил
	13 310
	33,1

	3.
	2013 йил
	17 053
	57,8

	4.
	2014 йилнинг 6 ойи давомида
	8779
	25,7

	Жами
	50 398
	148,4


2014 йил 1июль ҳолатига тижорат банклари томонидан ажратилган таълим кредитларини кенгроқ таҳлил қиладиган бўлсак, биргина 2014 йилнинг 6 ойи давомида республика бўйича жами 8 779 нафардан зиёд талабага 25,7 млрд. сўмдан ортиқ миқдорда таълим кредитлари ажратилган. Бу кўрсаткич ўтган йилнинг шу даврига нисбатан 1,3 баробар кўп демакдир. Шундан, 22 нафари (52 млн. сўмдан ортиқ) чин етимлар, “Меҳрибонлик уйлари” тарбияланувчилари, болалакдан I ва II гуруҳ ногиронлари бўлган талабаларга берилган таълим кредитлари, қолган 8 757 нафари (25,6 млрд. сўмдан ортиқ) умумий тартибда ажратилган таълим кредитлари ҳиссасига тўғри келди.
Тижорат банклари томонидан таълим кредитлари ажратилиши мамлакатимиз ҳаётида нечоғли аҳамиятга эга экани қуйидаги жиҳатларда ҳам намоён бўлади:

- кенг ҳажмда таълим кредитлари ажратилиши таълим тизимининг сифат даражаси ошишига, жамиятда олий маълумотли кадрларнинг кўпайишига;

- аҳолининг турли ҳимояга муҳтож қатламларининг ижтимоий ҳимояланишига, уларнинг таълим олишини молиявий жиҳатдан қўллаб-қувватлашга;

- ота-оналар ўсиб келаётган фарзандларини таълим олишида уларнинг  даромадларига берилган имтиёзлар ва шу орқали ота-оналар фарзандларини  ўқитишга бўлган эътиборини кучатиришга;

- таълим кредити жамиятда турли соҳалар бўйича малакали, изланувчан ва ўз устида мукаммал ишлайдиган профессионал замонавий ёш кадрларнинг етишиб чиқишига кенг замин яратади.  
Хулоса ўрнида шуни ғурур ва ифтихор билан айтишимиз мумкинки, Ўзбекистон азалдан бутун Шарқнинг илм маркази бўлиб келган. Буюк зотлар етишиб чиққан, таҳсил олган бу макон бундан буён ҳам илму фан, маърифат ва ижод бешиги бўлиб қолаверади. 
Зеро, ҳукуматимиз томонидан юртимиз ёшларининг таълим олишлари учун яратилаётган кенг имконият ва шароитлар уларнинг истаган олий ўқув юртларида таълим олишлари, мамлакатимизнинг иқтисодий, сиёсий ҳамда маданий ва маърифий ривожланишига ҳисса қўшаётган, юксак маънавий ва аҳлоқий талабларга жавоб берувчи юқори малакали ҳамда етук кадрлар бўлиб етишаётганларини бугун мустақил меҳнат фаолиятида муносиб ўрнини топиб, мамлакатимизнинг турли соҳалари тараққиёти йўлида фаол иш олиб бораётган ёшлар мисолида ҳам яққол намоён бўлмоқда. Бу юртимизда ёшларни ижтимоий ҳимоялашга давлат сиёсати даражасидаги энг муҳим ишлардан бири сифатида қаралишининг амалдаги натижасидир.

Музаффар САТТОРОВ,
Ўзбекистон Республикаси
Марказий банкининг

Банк тизимида методология
ишларини мувофиқлаштириш 
бошқармаси бош мутахассиси.
Қарз олувчилар

Кредит муддати





Чин етимлар (отаси ҳам, онаси ҳам йўқ етимлар)





«Меҳрибонлик уйлари»нинг тарбияланувчилари





Болаликдан I ва II гуруҳ ногиронлар





Талабаларнинг бошқа тоифалари





Кам таъминланган оилалардан бўлган талабалар





Олий таълим муассасаларида ўқиш даври ҳисобга олинган ҳолда, бакалавриатга ўқишга қабул қилинган талабаларга 10 йилгача, магистратурага ўқишга қабул қилинган талабаларга 5 йилгача бўлган муддатга берилади

Ўзбекистон Республикаси  Марказий банкининг қайта молиялаш ставкасидан (2014 йил 1 январдан бошлаб 10 %) юқори бўлмаган ўзгарувчи фоиз ставкаларида








